
1. Ընթացիկ իրավիճակը և իրավական ակտի ընդունման անհրաժեշտությունը, առաջարկվող կարգավորման բնույթը
Հայաստանի Հանրապետության արդարադատության նախարարության քրեակատարողական հիմնարկների շենքային պայմանների բարելավման նպատակով՝ «Գնումների մասին» ՀՀ օրենքի 15-րդ հոդվածի 6-րդ մասի 2-րդ կետի համաձայն՝ առանց ֆինանսական միջոցների նախատեսման, հայտարարվել է «ՀՀ ԱՆ ՔԿԾ-ԳՀԱՇՁԲ-24/4» ծածկագրով գնման ընթացակարգ, որի արդյունքում՝ ՀՀ ԱՆ քրեակատարողական ծառայության և «Օրիոն-7» ՍՊԸ-ի միջև 19.03.2024 թ.-ին կնքվել է թիվ ՀՀ ԱՆ ՔԿԾ-ԳՀԱՇՁԲ-24/4 գնման պայմանագիրը՝ «Աբովյան» քրեակատարողական հիմնարկի մեկուսարանի և վարչական մասնաշենքի վերանորոգման աշխատանքների կատարման վերաբերյալ, որի ընդհանուր գումարը կազմում է՝ 59.541.660 ՀՀ դրամ: Միաժամանակ հայտնում եմ, որ նշված շինարարական աշխատանքների նկատմամբ տեխնիկական հսկողության գումարը կազմում է 1.156.270 ՀՀ դրամ, իսկ հեղինակային հսկողության գումարը կազմում է 385.500 ՀՀ դրամ:
Վերը նշված շինարարական աշխատանքների կատարման անհրաժեշտությունը պայմանավորված է այն հանգամանքով, որ 2022թ.-ին իրականացվել է ՀՀ ԱՆ «Աբովյան» քրեակատարողական հիմնարկի մեկուսարանի մասնաշենքի ներքին ջրամատակարարման  ջրահեռացման համակարգերի վերանորոգում։ Մասնավորապես, վերանորոգվել են բոլոր խցերի սանհանգույցները, լոգարանները: 2024 թվականին թիվ ՀՀ ԱՆ ՔԿԾ-ԳՀԱՇՁԲ-24/4 պայմանագրով նախատեսված է իրականացնել բոլոր խցերի, աշխատասենյակների, միջանցքների վերանորոգման և հարդարման աշխատանքներ, քանի որ նշված հատվածում ջրամատակարարման-ջրահեռացման համակարգերի վթարված լինելու ժամանակահատվածում ջրի արտահոսքի հետևանքով վնասվել են բոլոր խցերը և աշխատասենյակները։ Մասնավորապես, ներկա պահին քայքայված են առաստաղները,  բորբոսած և քայքայված են պատերի ծեփերը, անմխիթար և փտած վիճակում են փայտյա հատակները։ Հարկ է նշել, որ նշված աշխատանքներն ընթացիկ կամ մասնակի վերանորոգման ենթակա չեն, ուստի պահանջվում է իրականացնել մեծածավալ վերանորոգում: Նշված աշխատանքների կատարման համար առկա է փորձաքննություն անցած նախագծանախահաշվային փաստաթղթեր, որը կազմվել է 2022 թվականին «ՀՀ ԱՆ ՔԿԾ-ԳՀԾՁԲ-22/11» ծածկագրով հայտարարված գնման ընթացակարգի հաղթող կազմակերպության՝ «Շին Նախագիծ» ՍՊԸ-ի կողմից (նախահաշվային փաստաթղթերը և փորձաքննության եզրակացությունը կցվում են):
Հայաստանի Հանրապետության արդարադատության նախարարության «Աբովյան» քրեակատարողական հիմնարկի մեկուսարանի և վարչական մասնաշենքի վերանորոգման աշխատանքների, տեխնիկական և հեղինակային հսկողության ծառայությունների ընդհանուր գումարը կազմում է 61,083.5 հազ. դրամ: Կառավարության որոշման նախագծով վերոնշյալ ծառայություններն առաջարկվում է ձեռքբերել 1120 ծրագրի՝ 11001.«Քրեակատարողական ծառայություններ» միջոցառման՝ «Աշխատողների աշխատավարձեր և հավելավճարներ» տնտեսագիտական դասակարգման հոդվածի գծով տնտեսված գումարներից: Ընդ որում, նվազեցման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի առաջանա։

2․ Կարգավորման նպատակը, ակնկալվող արդյունքները
ՀՀ կառավարության որոշման նախագծի ընդունման արդյունքում կապահովվի արդարադատության նախարարության «Աբովյան» քրեակատարողական հիմնարկի շենքային պայմանների բարելավումը, «Գնումների մասին» ՀՀ օրենքի 15-րդ հոդվածի 6-րդ մասի 2-րդ կետի համաձայն կնքված պայմանագրով նախատեսված աշխատանքների կատարումը և համապատասխան վճարումների իրականացումը։

3․ Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

4․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:
	
5․ Կապը ռազմավարական փաստաթղթերի հետ. Հայաստանի Հանրապետության վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 
Նախագիծն առնչվում է Հայաստանի Հանրապետության կառավարության 2021-2026թթ. ծրագրի 5․6 կետին, մասնավորապես, ազատությունից զրկված անձանց արժանապատիվ պահպան պայմանների ապահովմանը։
3

